
A-ô paî de Bertomê concordemente

L’Assemblea tuttaquanta a l'aderiva;

E a trattâ con Caonabbo prontamente

Con carta gianca Ojeda se spediva;

Con Amerigo Alonzo a indagâ a mente

Do bon Guacanagari o s’exibiva,

E pe andâ in çerchia de Colombo infin

Fiesco e Giacomo, Yanez e Martin.

S’imbarcavan divisi in due canoe

Giacomo e Yanez e Martin con Fiesco

Per çercâ per l’Oceano l’Eroe,

Comme a fâ un gio pe-a radda a piggiâ ô fresco,

Con un coraggio, ch’ô regorda e foe

Romanzesche e l'ardî cavalleresco:

Piggiavan Fiesco e ô socio a direzion

A Ponente, e i duî atri a Settentrion.

Alonzo invece ô l’ëa partio in sciä Pinta

Dirizzendose verso Montecristo;

Ma mentre a nave in alto mâ a l’ëa spinta

A-ô capitañio s’accostava ô tristo

Amerigo dä parte e d’uña finta

Virtù da-ô dio de tenebre provvisto

Che a velava gran maîzia e grand’intrigo

Cosci ô ghe raxionava comme amigo:

Alonzo, l’Orizzonte ô se fa scûo

(Mi te parlo da amigo franco e sccetto,

Comme ti m’æ pe prêuva conosciûo).

L’Orizzonte, ripeto, ô l’ha ûn aspetto,

Ch’ô minaccia burrasca de segûo;

E uña burrasca tâ, mi ghe scommetto,

Che noî ospiti nêuvi in questo mondo

Nêuvo a ne caccia tutti quanti a-ô fondo.

